MAANDAG 20 JULIE

SKRIFGEDEELTE: GENESIS 25:1-6
FOKUSGEDEELTE: GENESIS 25:1, 6

“Ketura, die moeder van Abraham se ses ander seuns”

Ketura (wierook) ... 'n Vreemde naam en tog nie onbekend nie. Lees ons Genesis 23-25,
die laaste deel van Abraham se lewensgeskiedenis, kry mens die gevoel dat daar nog
baie is wat gebeur het, maar die tyd en ruimte ontbreek om alles te verhaal.

Aanvanklik wil dit voorkom of Abraham in die hoé ouderdom van 137 jaar, na die dood
van Sara, weer in die huwelik getree het met Ketura, en dat die kinderseén steeds sy deel
was deur nog ses seuns by Ketura te verwek. Dadelik wil mens die voortsetting van die
belofte van die genadeverbond hierin opmerk: 'n nageslag soos die sterre aan die hemel,
vir die mens onmoontlik om te tel, maar dan lees ons vers 6 wat perspektief bring. Ketura
word soos Hagar as byvrou gereken, dus nie ’n volwaardige eggenote in 'n tweede
huwelik nie. Hoewel daar groot verskil van mening hieroor bestaan, is dit logies
verklaarbaar dat Abraham nog tydens Sara se lewe vir Ketura as vrou geneem het. Die
seuns van Ketura vind ons later terug in groot stamname van die Arabiese volke ten ooste
van Kanaan as bevestiging van wat ons in dié gedeelte lees.

Abraham hou by die verbondseise, naamlik dat Isak en sy nageslag die beloofde land
as enigste erfgenaam van die verbond bewoon. Dit vind ons as Abraham self die seuns
van Ketura met geskenke wegstuur.

Ten spyte van 'n groter nageslag deur Ketura, word Isak as enigste seun binne die
verbond gebore — afgesonder en met die erflating van die verbondsbeloftes begenadig.
Een uit baie gekies om God se verbond te laat voortgaan in voorbereiding en
onderskeiding met die oog op die koms van die Messias, Jesus Christus, wat eeue later
die Een sou word in Wie die verbond bevestig en deur sy versoeningsvoldoening hernu
sou word.

So word 6ns verbondskinders in Christus mede-erfgename van die nuwe verbond as
vervulling van die verbondsbeloftes aan Abraham deur Isak en sy nageslag.

